
CONSULTO.


Omne quod mundum est comedite.





Deuter, XIV, 20.








I.


PODAGRA? Ma, dotor, che la me ascolta,

     Mi magno poco, che lo sa sti preti,

     Mi una tazza de vin la me par molta

     E i cibi che i me passa i xe brodeti;



Ma, ciò mi ste panade me revolta,

     Posto che al mondo ognun gà i so difeti,

     Ghe digo in confession che qualche volta

     Me piase un frito de calamareti,



Ma, cossa vorlo mai, qua no i xe boni,

     Che solo a Ciòza i li sa far pulito,

     Caldi, crocanti, a sugo de limoni.



Solo a Ciòza se magna el pesce frito

     De gusto e che fa prò tuti i boconi,

     Che, cò se vede el mar vien l'apetito.

